
Parashambhumahimnastava

పరశమ్భుమహిమ్నస్తవః

శివాభ్యాం నమః
పరశమ్భుమహిమ్నస్తవః
అనుక్రమణికా  శ్లోకసఙ్ఖ్యాసహితం 
౧ ఉపోద్ఘాతప్రకరణం   ప్రథమమ్  ॥ ౧॥ ౧౮
౨ పరాశక్తిస్కన్ధరశ్మిప్రకరణం   ద్వితీయమ్ ॥ ౨॥ ౭
౩ ఇచ్ఛాశక్తిస్కన్ధరశ్మి  ప్రకరణం  తృతీయమ్ ॥ ౩॥ ౮
౪ జ్ఞానశక్తిస్కన్ధరశ్మిప్రకరణం     చతుర్థమ్  ॥ ౪॥ ౬
౫ క్రియాశక్తిస్కన్ధరశ్మిప్రకరణం    పఞ్చమమ్ ॥ ౫॥ ౧౨
౬ కుణ్డలినీశక్తిస్కన్ధరశ్మిప్రకరణం     షష్ఠమ్  ॥ ౬॥ ౬
౭ మాతృకాశక్తిస్కన్ధరశ్మిప్రకరణం   సప్తమమ్ ॥ ౭॥ ౧౦
౮ షడన్వయరశ్మివివేకస్కన్ధప్రకరణమష్టమమ్    ॥ ౮॥ ౫
౯ పావకధ్యానయోగప్రకరణం  నవమమ్ ॥ ౯॥ ౧౧
౧౦ మహావిభూతిప్రకరణం  దశమమ్ ॥ ౧౦॥ ౧౭
౧౧ అన్తర్యాగోపాచారపరామర్శప్రకరణమేకాదశమ్  ॥ ౧౧॥ ౮
౧౨ శాన్తిప్రకరణం  ద్వాదశమ్ ॥ ౧౨॥ ౧౨
౧౩ ఉపసంహారప్రకరణం  త్రయోదశమ్  ॥ ౧౩॥ ౨౧
పూర్ణస్తవశ్లోకసఙ్ఖ్యా     ౧౪౧

౧. ప్రథమం  ప్రకరణం  ఉపోద్ఘాత
అనేకశక్తిసఙ్ఘట్టప్రకాశలహరీతనుః     ।
శుద్ధసంవిచ్ఛివః  పాయాద్విభుః శ్రీపరమేశ్వరః  ॥
శ్రీశమ్భో  తే మహిమ్నః స్తుతిపథరచితాః సాఙ్గవేదాః  సశాస్త్రాః

సిద్ధాన్తాః  సాఙ్గవిద్యాః  సచకితమతయో నైవ  పశ్యన్తి  పారమ్ ।
సాద్యన్తాస్త్వామనన్తం పరమశివగురుం తే కథం వర్ణయేయు -

స్తస్మాత్ప్రజ్ఞానుసారాదహమపి  భవతః స్తౌమి కిఞ్చిచ్చరిత్రమ్  ॥ ౧॥

క్వానన్దాత్మప్రకాశస్తవ   పరమహిమాపారపీయూషసిన్ధు -

స్త్వద్భక్త్యామోదమగ్నాః క్వ చ కవిమధుపా బ్రహ్మవిష్ణుప్రముఖ్యాః    ॥
శ్రీశమ్భో  మోహజృమ్భో న జనయతి పరాం స్వాత్మవత్తాం కిమేత-
చ్చిత్రం  తద్వన్మయాపి స్వమతివిభవతః స్తూయసే త్వం న దోషః ॥ ౨॥

శ్రీమద్భిర్దృశ్యభావైరహమహమిదమిత్యాత్మజృమ్భాధిరూఢై    -
ర్నానారూపైః  పదార్థైరనవధివిభవైరాశుదేదీప్యమానః   ।

సర్వాతీతస్త్వమేకః పరశివచరణ స్వప్రకాశాత్మశమ్భో
నాన్యస్త్వత్తః  పరోఽస్తీత్యహమిహ గురుణా త్వాం స్వభావైరవైమి   ॥ ౩॥

ఆత్మైవైష   స్వకీయో నిరతిశయచిదానన్దసద్బ్రహ్మపూర్ణో
జిహ్మః సంసారభావైరతిదురధిగమైరాత్తమాయావిలాసైః    ।

సర్వాత్మత్వాదనన్తస్తవ  శివమహసః శ్రీగురోః  సత్యవాక్యైః
నిస్తర్కోపాధిభేదైః   పరమపురుష తే తత్త్వమద్వైతమేతి  ॥ ౪॥

దీక్షాం యః శామ్భవీయాం శివగురువిహితాం దివ్యబీజాగమోక్తాం
ప్రాప్య  శ్రీశమ్ముతాదాత్మ్యవితరణచణాం  జన్మమృత్యుప్రభేత్రీమ్   ॥

భిత్వా భేద్యం పశుత్వం పరశివచరణధ్యానయోగేన పూర్ణః
స్వాఘోరబ్రహ్మవిద్యావిదితపరపదం  బ్రహ్మ  స ప్రైతి  విద్వాన్ ॥ ౫॥

బ్రహ్మాణ్డం   పిణ్డమేతత్పితరమివ  సుతస్తత్సమం నైకధర్మం
విజ్ఞాయాజ్ఞానముక్తః   శివగురువచనైరాత్మవిజ్ఞానశాన్తః   ।

సర్వాత్మైకప్రభోస్తే   పరశివచరణారాధనాసక్తచిత్తో
యః కోఽప్యేకః స యోగీ జయతి జనిమృతీ భో మహామృత్యుమృత్యో ॥ ౬॥

పిణ్డే షాట్కోశికేఽస్మిన్నవవివరపురే పఞ్చభూతేన్ద్రియాఢ్యే
పుంస్కే స్త్రైణే  చ షాణ్డే శివగురువచనైరత్ర  విజ్ఞాయసే  చేత్ ।

కేనాప్యన్నాసుచిత్తప్రమితినిరుపమానన్దకోశాత్తరాశి  -
స్త్వం షోఢా భిన్నమూర్తిః పరశివ స బుధో విశ్వరూపత్వమీయాత్ ॥ ౭॥

సర్వేశ శ్రీపురేశ  త్రిభువనభవనవ్యక్తయః   శక్తయస్తే -
ంఅన్తాద్యాః శ్రీపరాద్యా  నిరవధివిభవా మాతృకాన్తాః క్షకాన్తాః ।

విజ్ఞాతాః  స్యుః స్వరూపే యది శివగురుణా విశ్వదృశ్యప్రపఞ్చ -
స్వాత్మజ్యోతిర్విలీనాన్విదధతి విదుషోయోగినః సైవ  ముక్తిః ॥ ౮॥

యాషోఢా పఞ్చధా చ ప్రకటితవిభవా  శ్రీపరా  దేవ శమ్భో

సైవ  శ్రీసున్దరీతి   శ్రుతిభిరభినుతా  చక్రరాజాసనస్థా  ।
సర్వత్రానేకకోటిప్రకటితగణనాయోగినీర్వ్యశ్నువానా 

త్వత్తేజోఽన్తర్నిరూఢా రచయతి జగతామాదిమధ్యాన్తకాలాన్ ॥ ౯॥
యా శక్తిః పఞ్చవాహప్రవహణలహరీవ్యక్తనైజాత్మతేజః 

సంవర్తాగ్నిప్రపీతత్రిభువనజలధిః   కాలసఙ్కర్షణీ  తే ।
దిక్కాలాతీతమూర్తే పరశివ మహతాం భక్తిభాజామవిద్యాం

మృత్యుం విజ్ఞానదానాత్ప్రహరతి  విదుషాం తన్మహత్వం త్వమేవ ॥ ౧౦॥
సర్వజ్ఞో నిత్యతృప్తః సదసదుభయఙ్గోఽనాదిబోధః  స్వతన్త్రో

నిత్యా లుప్తాత్మశక్తిర్నిరుపమచరితోఽనన్త  ఇత్యఙ్గషట్కైః   ।
షట్చ్ఛక్తివ్యక్తభావస్త్వమిహ   యది శివ జ్ఞాయసే  దేశికోక్త్యా

యేన స్వాత్మన్యనాదౌ సకలవిలసితం తే పరాయాః స భేదః ॥ ౧౧॥
గాయత్రీ వేదధాత్రీ శతమఖఫలదా వేదశాస్త్రైకవేద్యా

చిచ్ఛక్తిం  బ్రహ్మవిద్యా  పరమశివ తవ శ్రీపరాం  వ్యాకరోతి ।
శబ్దబ్రహ్మైక్యవాచ్యామఖిలమతమితి    వ్యక్తతత్త్వామవాచ్యాం

సప్తస్రోతోవిభూతిం  త్రిభువనమయతాం  తత్త్వతః సర్వతుర్యామ్ ॥ ౧౨॥
సంసారాసారభావప్రవహణచతురామాదిశక్తిం  పరాం తాం

స్వాత్మాభిన్నాం విదిత్వా వపురనుమతిభిర్నావృతాహఙ్కృతిస్థః  ।
త్రైలోక్యే  బ్రహ్మవిశ్వప్రసరమనవధిస్వప్రకాశప్రపూర్ణం    

జ్ఞాత్వా  ముక్తః స యోగీ భవతి గతభవస్త్వత్ప్రసాదాన్మహేశ ॥ ౧౩॥
విశ్వేశ స్వప్రకాశప్రసరమిహ   వినా నాన్యదస్తీతి తత్త్వం

మీమాంసారూపమేతత్తవ పరమగురో శ్రీముఖామ్నాయజాలమ్  ।
స్వప్రత్యక్షం  విహాయ స్వరహితమితి చేదస్తి చాన్యత్ర తత్త్వం

యే ధీరాస్తర్కయేయుస్త ఇహ జనిమృతీరాప్నువన్త్యఙ్గభారైః   ॥ ౧౪॥
న బ్రహ్మా  విష్ణురుద్రౌ  సురపతిరమరా నాసురా నైవ  పృథ్వీ

నాపోఽగ్నిర్నైవ  వాయుర్న చ గగనతలం నో దిశో నైవ  కాలః ।
నో వేదా నైవ  యజ్ఞా న చ రవిశశినౌ నో వియన్నో వికల్పః

స్వజ్యోతిః సత్యమేకం జయతి తవ పదం సచ్చిదానన్దమూర్తే  ॥ ౧౫॥
శమ్భో సైద్ధాన్తికా    యే స్వమతివిభవతోఽఖర్వగర్వాః ప్రమాణైః 

మీమాంసన్తే భవన్తం బహుమతజనకైరావృతా  శుద్ధవిద్యైః   ।

అన్యోన్యస్పర్ధినస్తే   కథమిహ భవతస్తత్త్వమీయుః  స్వతేజః
సర్వాతీతం వికల్పగ్రహరహితమజం  మానతర్కాద్యగమ్యమ్ ॥ ౧౬॥

ధీరాః కేచిన్మహాన్తో గురువచనరతాస్త్యక్తసంసారభావా
నిఃశఙ్కాఘోరవిద్యా పరిణతమతయః సర్వసఙ్కల్పముక్తాః ।

త్వత్కారుణ్యాక్షిలక్ష్యాః పరమశివ భవత్సాధకాః పుణ్యపాపైః
కృత్యాకృత్యైర్విహీనాః  పరపదవిభవం త్వాం ప్రపశ్యన్తి   విశ్వమ్ ॥ ౧౭॥

సిద్ధాన్తః   శామ్భవోఽయం శివగురువచనాఘోరవిద్యాక్షరోక్తః
స్తోత్రవ్యాజేన  నిర్వాహ్యత ఇతి భవతః శ్రీవిభో  చాపలం మే ।

అత్ర న్యూనాతిరేకోక్తిజనితమసకృత్క్షమ్యతాం  దాసబుద్ధ్యా
మచ్చిత్తస్థః  ప్రమేయం  సముపదిశ పరం మాతృకావర్ణరాశిమ్  ॥ ౧౮॥

ఇతి శ్రీదూర్వాసకృతపరశమ్భుమహిమ్నస్తవే
ఉపోద్ఘాతప్రకరణం   ప్రథమమ్  ॥ ౧॥

౨. ద్వితీయం ప్రకరణం  పరాశక్తిస్కన్ధరశ్మి
శ్రీమద్రశ్మిప్రభావం    త్రిభువనభవనవ్యఞ్జకస్వాత్మదీపం 

కో వా వక్తుం నిరుక్త్యా ప్రభవతి  యతధీరాత్తసమ్యగ్విమర్శః
యత్ర బ్రహ్మాదివిద్వన్మతిరపి  విగతిర్యాతి భీత్యా వినాశం

శ్రుత్యా  సార్ధం  స కేన ప్రవితతమతినా  వర్ణ్యతే  తే మహేశ ॥ ౧॥
షణ్ణామప్యన్వయానాం  క్షితిజలదహనస్పర్శనాకాశచేతః-
పీఠస్థానాం  పరాద్యాః పరశివ భవతః శక్తయో  మాతృకాన్తాః ।

బ్రహ్మాదిప్రేతసింహాసనగతవిభవైస్తావకీయైః     షడఙ్గైః
ద్వాత్రింశద్రశ్మిముఖ్యాః   స్వకిరణకరణవ్యాప్తవిశ్వైర్విభాన్తి  ॥ ౨॥

బుద్ధేః  సమ్యగ్విమర్శప్రకటితసరణేరర్థవద్వాక్ప్రవృతేః 
యత్ర స్థానే  తురీయే నవకలితమహావాక్యతత్త్వే వినాశః ।

తత్కిం జ్యోతిస్తమో వా సదసదుభయగం కిన్న్వమూర్తం నుమూర్తం
నిర్ధారశ్చేద్వినాశో  న హి మతివచసాం దేవ తస్మాత్పరస్త్వమ్ ॥ ౩॥

జ్ఞానం  యోగః ప్రకాశో  విధిరుభయమతిర్దేహధీః  ప్రాణశూన్యా -
హఙ్కారశ్చాధికామః స్వవిషయమనఘం చాశ్రయన్నన్తరాస్తే  ।

ఇత్యాత్మాకాశసత్తా తవ పరివిదితా సమ్యగేతత్ప్రమేయా-

ధారేష్వన్తర్ఘృతం  యత్పయసి తిలచయే తైలవద్భాసి  హీశ ॥ ౪॥
షట్త్రింశత్తత్త్వపుష్పస్తబకపరిమలస్తావకీయః   స తేజః-
కల్పద్రుశ్చేత్ప్రబుద్ధః   శివగురువచసా సర్వతః స్వానుభూతః ।

అద్వైతబ్రహ్మబుద్ధిం    జనయతి విదుషామేష ఏవాస్మదాది-
బ్రహ్మాన్తాత్మప్రపఞ్చే   విలసతి న పరోఽస్తీతి చేత్పారిజాతః ॥ ౫॥

స్వప్రత్యక్షేఽపి  తత్త్వే కరతలఫలవద్వేత్తి నాసౌ స్వరూపం
నానాసిద్ధాన్తజాలప్రలపితజనితాజ్ఞానమోహాన్ధకారైః       ।

ఆక్రాన్తః   పుణ్యపాపైరధిగతనిధనైరాత్మకర్మణ్యనాదౌ 
హేయోపాదేయబుద్ధ్యా  భవ ఇతి విహితస్తే మహామాయయేశ ॥ ౬॥

ఏకోఽసౌ లక్షణైశ్చేదఖిలతనుగతైరిన్ద్రియార్థైరనేకైః    
భిన్నః స్వాత్మప్రకృత్యా  విధిజనిమృతిభిః సన్నిబద్ధః  కిమేతత్ ।

దేవత్వం మానుషత్వం వపుషి ముజగతాం సర్వజీవాత్మకత్వం
ధత్సే శైలూషవత్తే  స్మరతి న తు పదం శ్రీమహాదేవమూర్తే  ॥ ౭॥

ఇతి శ్రీదూర్వాసకృతపరశమ్భుమహిమ్నస్తవే
పరాశక్తిస్కన్ధరశ్మిప్రకరణం   ద్వితీయమ్ ॥ ౨॥

౩. తృతీయం ప్రకరణం  ఇచ్ఛాశక్తిస్కన్ధరశ్మి
సత్త్వం చిత్త్వం మహత్త్వం తవ పరమగురోరాత్మశక్తేః పరాయాః

పిణ్డీకృత్య  ప్రకృత్యా  ప్రథమరతిపతివ్యాజకాలాన్తవహ్నిః  ।
భూత్వా సంసారసృష్టిస్థితిలయనిలయాద్యాతి   తోయార్ణవాన్తం

తన్వానో నిర్మమేచ్ఛస్త్వమిహ విజయసే విష్ణుమాయావిభూతే  ॥ ౧॥
మాయాయామన్తరస్థః  కుసుమశరరసస్తావకీయః స్వకాలే

జ్ఞానజ్ఞేయప్రమాతృప్రకటితమహిమా     స్వప్రరోహప్రసారైః    ।
ఉత్పాద్యాద్యం విరిఞ్చం తదను భువనతామాత్మనా వ్యశ్నువానో

బీజాకారః స్వయమ్భూరితి కథయతి తే నామ విశ్వాత్మసృష్టేః  ॥ ౨॥।
ఆదిక్షాన్తార్ణసృష్టిం   త్రిభువనభవనాభాసభూమిం  శివాది-
క్షిత్యన్తాత్మీయతత్త్వావలివికృతగతిం వైధసాణ్డాన్తభూమిమ్    ।

ఆత్మీయానుత్తరేచ్ఛాగుణపరవశతాం ప్రాప్య  సంవ్యశ్నువానః
శ్రీశమ్భో  విశ్వసృష్టిర్భవసి  నిజమలత్రయ్యుపప్రోషితాత్మా   ॥ ౩॥

చత్వారః కాలతత్త్వే తవ యుగపతయస్తే చ ధాతుశ్చ పుత్రాః
వ్యాఖ్యాతా ద్వాదశైతే  స్థితికృతివిదితాః  సావతారాః సదారాః ।

శ్రీకణ్ఠాద్యాశ్చ   నాథా ధృతయుగవిధయస్త్వన్నియత్యుత్థితాన్తా -
శ్చైతన్యా  ఏవ తస్మాత్స్థితిరితి  విదితస్త్వం సహస్రార్కదీప్తే  ॥ ౪॥

ఆత్మీయానాదిరశ్మీనిహ భవజనితానేకసిద్ధాన్తజాల  -
వ్యామోహోద్యద్వికల్పానృతనిజవిషయాన్పుణ్యపాపాదిభేదైః  ।

దుర్జ్ఞేయాన్దేశికోక్త్యా   ప్రవిమలవపుషి  స్వప్రకాశైకవహ్నౌ 
స్వాత్మత్వేన ప్రబుద్ధాఞ్ఝడితి    విజయతే యస్త్వదాత్మావిరోధః ॥ ౫॥

జాగ్రత్స్వప్నప్రసుప్తిప్రకటితవిభవైరాత్మమాయాగుణైః      స్వై -
ర్జ్ఞానేచ్ఛాక్రోధరూపైర్విధిహరిహరకైరావృతే     మోక్షమార్గే ।

పాన్థాః  కేచిత్సుధీరాః శివగురువచనజ్ఞానశాస్త్రాగ్నిదీప్తా  -
స్తవత్కారుణ్యైకరక్షాపరివిహితభియస్త్వాం  ప్రయాన్త్యాదిమూర్తే  ॥ ౬॥

త్వం మాయాకామదేవప్రథమమసి  తతః స్వస్య సృష్టౌ విధాతా
రక్షాయాం విష్ణురన్తే   ప్రబలతరమహారుద్రమూర్తిః   స్వమూర్తౌ ।

సత్యోఽనన్తః ప్రమాతా  శివగురురితి చ స్వాత్మమూర్తిప్రభావైః 
స్వేచ్ఛావస్థాగుణాఢ్యోఽప్యగుణ  ఇతి విభో వస్తుతః స్తూయసే త్వమ్ ॥ ౭॥

ఇచ్ఛాశక్త్యా యయైతత్కబలితమఖిలం  తే జగజ్జాలరూపం
సృష్టిస్థిత్యన్తవృత్యా    సరసి జలధరాసారతుల్యాత్మగత్యా ।

సైవానన్తాన్తరఙ్గప్రసరబహువిధానేకసఙ్కల్పభావై     -
రావిర్భూత్వా త్వదైఙ్గప్రకటనకృతయే    బోధసిన్ధుస్త్వమేవ   ॥ ౮॥

ఇతి శ్రీదూర్వాసకృతపరశమ్భుమహిమ్నస్తవే
ఇచ్ఛాశక్తిస్కన్ధరశ్మి  ప్రకరణం  తృతీయమ్ ॥ ౩॥

౪. చతుర్థ ప్రకరణం  జ్ఞానశక్తిస్కన్ధరశ్మి  
సంవేద్యం తత్త్వజాలం పరశివధరణీమూలపారం విచిత్రం

కర్మానన్తప్రపఞ్చం  నిరుపమమహిమానాదిమధ్యావసానః ।
బ్రహ్మానన్దామృతాబ్ధిః    సమరసవిధునా జృమ్భితస్వాత్మభాసో

హేతుత్వేన ప్రబోధజ్వలన  తవ మహాజ్ఞానశక్తిం   వ్యనక్తి  ॥ ౧॥
గోజం క్షీరం యథైకం  ద్యుతివివిధగుణస్వేన్ద్రియార్థప్రకాశోఽ   -

ప్యేకస్తద్వర్ణనానారుచిరధికరణస్యైకతా   కారణేన ।
నీలాద్యాభాసబుద్ధ్యా  నభసి పరివృతో ధూమభాసైరివాగ్నిః

ప్రాచుర్యేణ  ప్రదీప్తః  పరమశివ తతః సత్యవిశ్వాత్మకస్త్వమ్ ॥ ౨॥
నిత్యాఖణ్డప్రకాశాదమలతరవిభో   త్వత్సకాశాత్కదాచి-
న్మాయా సఞ్జాయమానా  త్రిగుణముఖగణవ్యక్తశక్తిస్వభావా   ।

సిద్ధాన్తైర్భిన్నమానప్రమితిభిరసుఖైర్భేదబుద్ధిప్రధానైః      
సంసారిత్వం ప్రసార్య  దృఢయతి భవతః సత్యతాం వేదవిద్యా ॥ ౩॥

అన్యః పక్షోఽథవాత్ర ప్రవిమలకలనానన్తశక్తిప్రకాశః  
సత్యాఖ్యః సోఽపి యత్ర ప్రవిలయమయతే  శూన్యగర్తే తదాత్మా ।

యౌష్మాకః సత్యభావః స చ నిజమహసాం కామరూపాత్మమాయా-

ముత్పాద్యైతత్ప్రపఞ్చం  ఘటయతి తదిదం వ్యశ్నుషే స్వాత్మయోనే ॥ ౪॥
ఐక్యాచ్ఛిచ్ఛక్తయోశ్చేదిదమహమితి చ ద్వన్ద్వభావస్య  జీవ-
బ్రహ్మాదిద్వైతబుద్ధ్యోర్దినకరశశినోరణ్డవిధ్యణ్డయోశ్చ       ।

ప్రాణాపానాఖ్యవాయ్వోః  సుకృతదురితయోః స్యాద్యదా సామరస్య-
ప్రాదుర్భావస్తదా  త్వం భవసి సదసదానన్దనాథః  పరోఽగ్రే ॥ ౫॥

సేయం విజ్ఞానశక్తిస్తవ    శివగురుణా దర్శితా నిత్యశుద్ధా
నిర్ద్వన్ద్వబ్రహ్మతత్త్వం    గమయతి సుధియాం సచ్చిదానన్దపూర్ణమ్   ।

లోకే మేయప్రమాతృప్రమితిభిరితి   చేదర్థితా  భిన్నమార్గాః
ముద్రా నానాస్వరూపాః ప్రకటయతి  ముదాహఙ్కృతిస్థాః  పరేశ ॥ ౬॥

ఇతి శ్రీదూర్వాసకృతపరశమ్భుమహిమ్నస్తవే
జ్ఞానశక్తిస్కన్ధరశ్మిప్రకరణం     చతుర్థమ్  ॥ ౪॥

౫. పఞ్చమ ప్రకరణం  క్రియాశక్తిస్కన్ధరశ్మి 
బుద్ధిజ్ఞానేన్ద్రియాణాం    నిజనిజవిషయాస్వాదభోగప్రబోధ -
క్షీరాబ్ధిః  ప్రోద్యదిచ్ఛామృతకరణరుచా  వాఙ్ముఖక్షాలితైశ్చ  ।

సఙ్క్రాన్తశ్చాలితార్థప్రసరబహుపథః   స్వాత్మమాయోరుపూర-
త్రుట్యద్బ్రహ్మాణ్డబిన్దూన్వికిరతి    తవ చేత్త్వం శివాతః క్రియాత్మా  ॥ ౧॥

సుష్టిస్థిత్యన్తలీలావకలితసరణిర్యత్ప్రయత్రో    యదీయం
ధైర్యం  విఖ్యాతవీర్యం సకలమితి గతా యస్య బుద్ధిః  సమృద్ధా ।

యత్సామర్థ్యం  ప్రభూతం  నిరవధిగణనాజాణ్డరుద్రాణ్డభాణ్డా    -

గారం యద్బ్రహ్మసత్తా జయతి తవ మనోరూపవిశ్వాత్మకత్వమ్ ॥ ౨॥
సంవేశం దూరదేశం కలయతి సకలం కర్మకృత్యం చ తత్త్వం

స్వం యద్బాహ్యేన్ద్రియాణాం  చలనమపి వినా స్వాన్తమన్తఃప్రకాశమ్  ।
తత్తే వీర స్వతన్త్రప్రకృతినిగమనం   నిర్గతోపాధితర్కం

బాహ్యాఖ్యాదర్శనార్థం  విమలశివ తతస్త్వం హృషీకాశ్రయాత్మా  ॥ ౩॥
యద్వన్న్యగ్రోధబీజం  పృథుతరవిటపానోకహత్వేన రూఢం

సామర్థ్య  దర్శయేస్త్వం పరమశివ సదా సత్యవిజ్ఞానబీజమ్  ।
ఇచ్ఛాక్షేత్రే సుబుద్ధీన్ద్రియకులకలితం   సర్వతః స్వక్రియాభిః

స్వాత్మానం విశ్వరూపం ప్రకటయసి  యదా త్వం తదా గోచరః స్యాః ॥ ౪॥
స్వాత్మాశేషాక్షవృత్తేః పృథగయనతయా క్వాపి భూతాని పఞ్చ

క్వాపి ప్రేక్షాప్రపఞ్చః   క్వ చ నినదముఖాః క్వాపి వాక్యాదయశ్చ ।
ఏతైరేవ  ప్రవృత్తో  నిజవిషయతయా సర్వవిశ్వాత్మజృమ్భ-
స్తస్మాత్త్వం లోకముఖ్యోఽద్వయమితి రహితః స్వప్రకాశప్రమేయః   ॥ ౫॥

కాలావస్థాశ్చ  తిస్రో గిరిశ దశ దిశః సప్తధా భూమిరాపో
నానా తేజః సమీరా దశ వియదఖిలవ్యాపి చైకాదశాక్షాః  ।

భిన్నార్థానన్తబోధప్రకటితమహిమా    బీజభేదాస్త్వనన్తా-
స్త్వత్సక్తా బీజజాతాః స్వగుణమనుసరన్త్యేవ తే దేవ సత్త్వాత్ ॥ ౬॥

పఞ్చాశద్వర్ణమాలా  బహువిధనినదోచ్చారణాత్తత్త్వజాల -
వ్యక్తివ్యాపారసక్తా  గిరిశ గురుముఖామ్నాయవిద్యాస్వరూపా ।

ధాత్రాద్యుత్పత్తిపూర్వం  శ్రుతిముఖవివిధానేకసిద్ధాన్తవిద్యా  
నానాభాషాక్రియాభిః  ప్రకటయతి  తతః సైవ  తే సాఙ్గవేదాన్  ॥ ౭॥

వర్ణేభ్యో  ధాతవః స్యుర్వివిధపదచయస్తద్భవస్తేన వాక్యం
తస్మాజ్జాతం  ప్రమాణం  వివిధనిగమనం తేన సిద్ధాన్తజాలమ్   ।

తస్మాన్నానాత్మతత్త్వప్రకటనమితి  యత్తత్త్వవిద్యా  త్వదీయా
త్వం చేదేకోఽద్వితీయః క్రమరహితమహాసంవిదాత్మా  మహేశః ॥ ౮॥

యజ్ఞస్థానం   శ్మశానం సకలమితి గృహం భాస్వదోఙ్కారపీఠం
ప్రాదుర్భూతప్రయాణస్థలమితి    విపులం కల్పవృక్షాధిరూఢైః  ।

సంవీతైర్భైరవైశ్చోరగపతిగణపైస్తత్ర      దివ్యార్ఘ్యపాత్రం 

వహ్నిబధ్నేన్దుక్లృప్తం    పరశివ సకలం వ్యశ్నుషే స్వాత్మనా త్వమ్ ॥ ౯॥
చిత్పూజా దృక్క్రియాత్మా గురుకథితమహారుద్రమూర్తిః  సమన్తా-
దాత్మీయైరఙ్గదేవైరధిగతవిషయాజ్యాహుతిర్నిర్వికల్పః    ।

నిష్కామైరాత్మకామైరుపచితయజనశ్చిత్స్వతన్త్రైరతన్ద్రై    -
రాత్మాగ్నౌ బ్రహ్మవిద్యాపరిణతమతిభిః  శ్రీవిభో హూయసే త్వమ్ ॥ ౧౦॥

ద్వైతం  యత్రానఘేధ్మం  పశురధిపిశితో మృత్యురక్షాణి జిహ్వా-
హవ్యం చాథ ప్రబోధః  ప్రకటహుతవహో  నిర్మలాత్మైవ  హోతా ।

అధ్వర్యుః స్వచ్ఛచేతో గురుముఖవిదితా మాతృకోద్గాతృవర్గః 
స్వాచార్యో దేశికేన్ద్రః  పరమఖముగసి త్వం పరః శమ్భురీశః ॥ ౧౧॥

యాగాశ్చాన్యే సకామైః  పశుభిరిహ కృతాః సర్వసిద్ధాన్తకృత్యాః 
నానాయజ్ఞక్రియాశ్చ   త్రిభువనభవనే  చిత్రకర్మప్రసారాః   ।

విశ్వోత్పత్తిప్రతిష్ఠాప్రహరణవిధయః    స్వక్రియాశక్తిబీజాః
సఞ్జాతాః  సర్వతస్త్వం ప్రభవసి  మనసా చిత్రనిర్మాణమూర్తే  ॥ ౧౨॥

ఇతి శ్రీదూర్వాసకృతపరశమ్భుమహిమ్నస్తవే
క్రియాశక్తిస్కన్ధరశ్మిప్రకరణం    పఞ్చమమ్ ॥ ౫॥

౬. షష్ఠం  ప్రకరణం  కుణ్డలినీశక్తిస్కన్ధరశ్మి  
నిత్యా లుప్తాత్మశక్తిః  సకలతిథిఫణాపఞ్చదశ్యా ప్రదీప్త -
స్త్రుట్యాదీన్కాలవాయూన్గ్రసదురురసనశ్చక్రవల్మీకవర్తీ    ।

సమ్యక్ చైతన్యగుమ్ఫైరవగతకిరణో   విశ్వజృమ్మైకభర్తా
కృష్ణాధ్వార్కేన్దుయోనిర్భుజగపతితనుస్త్వం   తతః కుణ్డలీశః  ॥ ౧॥

స్వస్థాత్మా  చిత్తపూర్వం రవిశశిపదవీం పూరితాంశుప్రచారాం
దీపాన్తర్వహ్నివేధైరవితతగతిభిర్బోధితాధారశక్తిమ్  ।

తత్తచ్చక్రప్రభేదోద్భవవివిధమహాశబ్దరూపామనన్త   -
బ్రహ్మానన్దప్రవాహామనుభవసి    పరామాదిసౌషుమ్ణమూర్తే  ॥ ౨॥

యస్మాత్ప్రాణః ప్రరోహత్యుపరిగతిరధః  సమ్ప్రధావత్యపాన-
స్తస్మాదేవావిరోధాత్తదుభయజనికృద్వాయుసంరోధమాత్రాత్  ।

విద్యావిద్యాదియుగ్మప్రసరసమరసామ్భోధిజృమ్భైరదమ్భైః  
సార్ధం  హంసః పరస్మిన్మహసి ఖలు లయం ప్రైతి  తే ప్రాణసూత్రః   ॥ ౩॥

సర్వేషామిన్ద్రియాణాం  నిజనిజవిషయోద్యోతనం యత్ప్రసూతం
సారాః సర్వేషు కర్మస్వనుపమవిషయాః సాధ్వసానన్దకోపాః  ।

యజ్జాతాః  సర్వనాడీపథచలదనిలవ్యాప్తయః సర్వభావాః
నానారూపాశ్చ సర్వాయనపథికమహాస్పన్దకః  స త్వమేవ ॥ ౪॥

బుద్ధ్వా  సద్దేశికోక్త్యా  సువిదితవిభవాం ఖేచరీం దివ్యముద్రా -

మర్థానన్తప్రపఞ్చాన్వితనిజకరణాన్యాత్మచిత్తే   నిరుధ్య ।
తచ్చిత్తం జ్యోతిరఙ్గం  నిరవధికరణం చిన్తయేద్యః స యోగీ

నిర్వాణః కృష్ణవర్త్మా  భవతి తవ మహాస్పన్దతామేత్య  శమ్భో ॥ ౫॥
ప్రాణాఖ్యా  కుణ్డలిన్యా  జగదిదమఖిలం ప్రాణితం  తే యయేశ

జ్ఞాత్వా యాంయోగినస్తే పరతరమభయంయాన్తి శాన్తం పదం తత్ ।
యామజ్ఞాత్వా  భవాబ్ధౌ జననమరణకృత్క్రూరకర్మప్రబద్ధా

మజ్జన్త్యాద్యన్తహీనా   యది కృపయతి సా మోచయేన్మృత్యుబన్ధాత్  ॥ ౬॥
ఇతి శ్రీదూర్వాసకృతపరశమ్భుమహిమ్నస్తవే
కుణ్డలినీశక్తిస్కన్ధరశ్మిప్రకరణం     షష్ఠమ్  ॥ ౬॥

౭. సప్తమం ప్రకరణం  మాతృకాశక్తిస్కన్ధరశ్మి
అజ్ఞాతం  బ్రహ్మతత్త్వం  నిజహృదయదరీలీనమాత్మప్రకాశం

వ్యక్తీకర్తుం  స్వనిత్యాక్షరవిదితమహామాతృకాత్వం ప్రపన్నః  ।
త్వం దివ్యామ్నాయవిద్యా సువిదితమహిమానన్తశక్తిప్రకాశ  -
స్తత్తద్వర్ణాత్మభేదైరుపదిశసి    పదం శ్రీగురో  స్వస్వరూపమ్ ॥ ౧॥

శ్రీశబ్దబ్రహ్మమూర్తే    సకలరవమయానాహతధ్వానభేదా-

నాత్మీయానక్షరస్థాన్బహువిధనినదైర్భూరివాద్యప్రభేదైః     ।
భైరీనిః  సాణఘణ్టాదరమురజమహాశ ‍ృఙ్గనాలోరుతాలై  -
ర్వశైర్యన్త్రైశ్చ   గాత్రైర్జలధరపటలైస్త్వం     బ్రవీషి  ధ్వనిజ్ఞః  ॥ ౨॥

తత్త్వానాం వ్యక్తిహేతుః  సకలతిథిగతః సప్తపుర్యష్టకాఙ్గ  -
స్త్రీపుంసద్వన్ద్వరూపో   ద్యుమణిశశిమహావహ్నిపాదః షడాత్మా ।

సర్వాభిప్రాయసంవిత్ప్రకటితవిభవస్త్వం  మహామ్నాయవిద్యా-
సారస్ఫారస్వరూపః పురుష ఇతి తతః సోఽక్షరాత్మాదివర్ణః  ॥ ౩॥

రమ్యోదాత్తానుదాత్తస్వరితవికృతిగః ప్రోచ్చనీచోభయస్థో

భేదాదష్టాదశాత్మా  మహితనిజమహాస్ఫూర్తిరేకోఽక్షరాదిః ।
షడ్జాదిగ్రామజాతశ్రుతివితతలసద్గీతసప్తస్వరోద్య    -
న్నానారాగాన్ప్రబన్ధానధివసతి  భవానాదినిత్యస్వరాత్మన్ ॥ ౪॥

సర్వాస్యస్థానవర్ణః   ప్రథమవిగణితస్త్వం  స్తుతః షోడశీతి
స్వేచ్ఛాశక్త్యా నిరూఢద్రఢిమనిజమహాప్రౌఢిమాఢౌకమానః   ।

కాలవ్యక్తస్త్రిలిఙ్గిన్నిజగతివిలయాన్హ్రస్వదీర్ఘప్లుతాదీన్     
విద్యావిద్యోభయాత్మా జనయసి పరితః శ్రీమహావర్ణజాత్మన్   ॥ ౫॥

పక్షద్వన్ద్వైకకర్తావనిజలహుతభుఙ్మారుతాకాశమూర్తే
శ్రోత్రాద్యక్షాణి   సర్వాణ్యధిగతచరణః స్వప్రకృత్యా  నిబద్ధః  ।

అన్తస్థో విశ్వరూపః పురుష ఇతి యతో జ్ఞాయసే  స్వక్రమేణ
జ్ఞాతా  వర్గాక్షరాణాం  పరమశివ జనైస్త్వం   తతో వర్గజోఽసి  ॥ ౬॥

సర్వాతీతాత్మధామానలనిలయపదజ్ఞాపికా  మన్త్రవిద్యాః
సత్యాభిప్రాయబుద్ధ్యా   శివగురువదనామ్భోరుహాద్భాసమానాః ॥

నానార్థా ధాతవశ్చ ప్రకటితవిభవాశ్చిత్రవాగ్బ్రహ్మవేదాః 
సర్వం నశ్యద్వినా త్వాం పరశివ సహజం వర్ణసంయోగరూపమ్  ॥ ౭॥

ఓఙ్కారం స్వాత్మవాస శ్రుతిభిరభినుతం  వాగ్భవం శక్తిబీజం
మాబీజం స్మారబీజం పరతరవిభవం మాతృకాబీజయుగ్మమ్ ।

శైవాన్త్య  చాపి గత్వా షడయనవిలసత్కూటషట్కం చ భిత్వా
హంసః సోఽహం తథా త్వం విరమసి మనసామన్తరే మన్త్రమూర్తే  ॥ ౮॥

బిన్ద్వేన్దోరూర్ధ్వనాదైరవకలితకలావ్యాప్తిభిః     సాధిదేవై -
ర్నానానన్తాధిదేవైః  పరిణతిసులభైః  శ్రీగురూక్తాగమస్థైః   ।

న్యాసైర్విద్యావిశేషైః   శ్రుతిముఖవివిధానేకసిద్ధాన్తమన్త్రైః   
విష్వక్ప్రోతప్రతీకో  దహసి భవమఘం దుష్ప్రభామన్త్రవహ్నౌ  ॥ ౯॥

వర్ణాస్తే   మన్త్రవిద్యా  దశవికరణగా ధాతవో నిత్యశబ్దాః
వాక్యాన్యామ్నాయభేదా బహువిధమతజాః సాఙ్గవేదాశ్చ  భాషాః ।

నానాచ్ఛన్దాంసి  తాలాః స్వరవికృతిగుణాః సర్వతో వాఙ్మయస్థాః
నానారూపాః పరాగ్నేః సమజనిషత తే మాతృకాశక్తిబీజాత్ ॥ ౧౦॥

ఇతి శ్రీదూర్వాసకృతపరశమ్భుమహిమ్నస్తవే

మాతృకాశక్తిస్కన్ధరశ్మిప్రకరణం   సప్తమమ్ ॥ ౭॥

౮.అష్టమం  ప్రకరణం  షడన్వయరశ్మివివేకస్కన్ధ
ఏవం రాత్రిన్దివస్థాః    పరశివఘటికా ఏవ తే రశ్మిభూతాః

స్త్రీపుంసద్వన్ద్వరూపా   రవిశశిచరణాక్రాన్తయో   రక్తశుక్లాః  ।
షట్ఛక్త్యంశప్రభేదా  దహరపురయుగే కోణషట్కాన్తరస్థాః

కాలావస్థాశ్చతుర్భిః  ప్రవిదధతి  యుగైర్విశ్వభూతైర్నిదానైః    ॥ ౧॥
షట్త్రింశత్తత్త్వమాలామవనిముఖశివాన్తాముపేతాత్మవృత్తిం 

ఖే వాయౌ సప్తవింశత్యుడుగణవికృతీర్జీవమాయా  శివాంశాత్ ।
తేజస్థాః  స్వాన్తరాత్మాన్తరతనువికృతీరస్థిమాంసప్రముఖ్యాః 

క్షోణ్యా త్వం జీవమాయాగుణగణమభితో భాసయస్యంశుమాలిన్ ॥ ౨॥
యావన్తస్థే మయూఖాః క్షితిజలదహనస్పర్శనాకాశచేతః

పీఠస్థాః  షట్ప్రమాణాః పరమధిపతయో భైరవా  ఏవ సర్వే ।
తేషాం మధ్యే త్వమేకః పరతరమహిమోజ్జృమ్భమాణః  ప్రచణ్డో

మార్తణ్డో రశ్మిమధ్యస్థిత  ఇవ పరితో భాసి చిద్భైరవాగ్నే  ॥ ౩॥
భైరవ్యో  రశ్మిదేవ్యస్తవ శివ కరుణాపూరితాక్షాః ప్రసన్నా -
స్త్వత్సత్తాకాశవాహోదితనిజగతయశ్చర్వితాత్మార్థకృత్యాః  ।

తద్ధామన్యేవ  శాన్తాః సురమునిపితృభిః పుణ్యపాపైశ్చ  బద్ధాన్
భక్తాంశ్చానేకబాధాఞ్ఝటితి  విఘటయన్త్యాత్మబోధాగ్నిజృమ్భైః  ॥ ౪॥

శ్రీనాథ  శ్రీపరేశేశ్వర  పరశివ తే దివ్యదివ్యా మరీచీ-
ర్బ్రహ్మాదీనాం మనోవాగనవగతమహాచిత్రనానార్థరూఢాః   ।

గూఢప్రౌఢప్రకాశాః   సురమునివచనైరప్యబుద్ధాః   కథం వా
స్తోతుం జ్ఞాతుం  సమర్థో భవతి కవిజనః కోఽత్ర మన్దో నృమాత్రః  ॥ ౫॥

ఇతి శ్రీదూర్వాసకృతపరశమ్భుమహిమ్నస్తవే
సాధారణ్యేన షడన్వయరశ్మివివేకస్కన్ధప్రకరణమష్టమమ్    ॥ ౮॥

౯. నవమం ప్రకరణం  పావకధ్యానయోగ
సాఙ్గా భూమిః శతాఙ్గః  శతధృతిరపి తత్సారథిః సప్తయస్తే

వేదా బ్రహ్మైకవేద్యాః   పృథుతరచరణౌ పుష్పవన్తౌ తదక్షః ।

మరుస్తత్కీలబన్ధః  కమఠపతిరిభాస్తత్పృథుస్తమ్భపఙ్క్తిః
శేషస్తద్రజ్జుబన్ధస్తదుపరి     పితృభూస్తత్ర చిన్త్యో రథీ త్వమ్ ॥ ౧॥

కల్పాన్తానన్తసూర్యద్యుతిమతి  వికటానేకదంష్ట్రం  షడాస్యం
వహ్నీన్ద్వర్కామ్బుకాష్ఠాదశయుతమభితః   ప్రజ్వలన్తం  మయూఖైః  ।

శూలాసీషూగ్రశక్త్యఙ్కుశవరనృశిరః   శ్రీఫలేష్వాసనారి
ద్యోతత్పాశాభయాఙ్కైర్నిజముజపరిఘైస్త్వాం   గురుం శమ్భుమీడే ॥ ౨॥

నాగాస్థీన్దుప్రసూతైః     శ్రవణగతమహాభూషణైః   కుణ్డలీన్ద్రై  -
రాక్రోశన్ముణ్డమాలాపరివృతవపుషా   దిక్షు జాజ్వల్యమానమ్ ।

మత్తేభేన్ద్రోరుకృత్త్యన్తరఘటితకటీమణ్డలం    సాట్టహాసం
తం భాస్వద్వ్యోమగర్భోదరవిధృతకరాఙ్ముష్ఠమాత్రం   ప్రపద్యే  ॥ ౩॥

నాగేన్ద్రైః  కల్పవృక్షైరధిగతవిహగైర్భైరవైర్దేవదైత్యైః     
భూతైః  ప్రేతైః   పిశాచైః  పరివృతమభితోయోగినీభిః శ్మశానే ।

సర్వప్రజ్ఞైకవాసం   త్రిభువననిలయం  స్వాత్మనాధ్యాత్మదీప్తం
సర్వోత్తీర్ణాత్మతత్త్వేశ్వరమనలముఖం  త్వాం గురుం శమ్భుమీడే ॥ ౪॥

నానాధ్యానాత్మయోగప్రకటితశివతాసిద్ధరూపప్రసాదః  
స్వేచ్ఛాజ్ఞానక్రియాత్మత్రిశిఖవిదలితత్రయ్యుదీర్ణప్రమోహః       ।

సత్యజ్ఞానాసిభిన్నప్రమితిజనిరిపుః   స్వాత్మయోగేషు ధారా-

చ్ఛిన్నావిద్యాసు లక్ష్యః పరమశివ విభో తేన మృత్యుఞ్జయస్త్వమ్  ॥ ౫॥
దేవ బ్రహ్మాణ్డసృష్టిస్థితిలయసమయధ్వంసినీ     తే త్రిశక్తి  -
ర్మాయాశక్తిప్రచణ్డోద్ఘతఘనకరిణీ    వారిణీ సా సృణిస్తే ।

ధర్మార్థాత్మేష్టముక్తిప్రవితరణచణస్తే    వరస్తేఽప్యభీతి-
ర్విశ్వగ్రాసోగ్రమృత్యుప్రతిభయదలినీ    తద్భవాన్మృత్యుమృత్యుః ॥ ౬॥

పాశస్తే విశ్వవశ్యః పితృపతికృతభిర్హస్తినీ  -సింహవృత్తి-
శ్చక్రః  సంసారరాత్రిద్యుమణిసముదయస్తావకస్తే  పినాకః ।

ఆక్రాన్తాశేషమోహప్రకృతివికృతిమహామాతృకాచిత్పరాత్మా 
ప్రాణాస్తే  తత్కపాలం హతవిధిముఖసత్ప్రేతచిద్రూపమీశ  ॥ ౭॥

ఏవం తే దివ్యదివ్యాయుధపరమహిమా గీయతే వేదశాస్త్రైః
ప్రాగుక్తస్తే   శతాఙ్గోఽప్యపి  చ పితృగణప్రేతశీర్షోచ్చరఙ్గే   ।

ఉచ్చణ్డం  తాణ్డవం  తే త్రిభువనభయకృద్వజ్రపాతాట్టహాసో  

భీషాస్మాత్త్వత్సకాశాదపార ఇవ పరో నాస్తి తేనోగ్రవీరః  ॥ ౮॥
చిత్తాకాశానిలాగ్న్యమ్బ్వవనితలపతిప్రేతసింహాసనస్థః 

షట్చ్ఛక్తివ్యక్తమూర్తిః   షడయనపథికః సోమసూర్యాగ్నిపాదః ।
బ్రహ్మాగ్నిః  సప్తజిహ్వాకబలితవిషయీభూతవిశ్వప్రపఞ్చ -
స్థూలోఽపి  ధ్యానదృష్టేస్త్వమధికతమసాం   జ్యోతిషామప్యగమ్యః ॥ ౯॥

ఇత్యుక్తధ్యానచిన్త్యోఽప్యనవగతమనోవాక్ప్రవృత్తిస్వభావః
స్వచ్ఛన్దాత్మీయసత్తా  చిదుచితవిభవః పావకః శమ్భురూపః ।

సర్వాతీతస్వభావోఽప్యుపనిషదుదితజ్ఞానమీమాంస్యమానః
సత్వం యస్యాన్తరఙ్గే నివససి స శివస్త్వన్మయః స్యాన్మహేశ ॥ ౧౦॥

శ్రీమానప్యాదిభిక్షుస్త్రిభువనజనకోఽప్యాత్మభూరాగమోక్తి  -
వ్యాఖ్యావేద్యోఽప్యవాచః ప్రకృతిసువిమలోఽప్యాత్మమాయావిలాసః  ।

తత్త్వాదేకోఽప్యనేకః పరయువతిరతోఽప్యాత్మవిత్సేవ్యమానః
తస్మాత్స్వచ్ఛన్దలీలస్త్వమిహ  విజయసే మానసీం భావవృత్తిమ్ ॥ ౧౧॥

ఇతి శ్రీదూర్వాసకృతపరశమ్భుమహిమ్నస్తవే  పావకధ్యానయోగప్రకరణం
నవమమ్ ॥ ౯॥

౧౦. దశమం ప్రకరణం  మహావిభూతి
ద్రష్టవ్యస్త్వం    జగద్భిర్బహువిధవిధిభిః సర్వసిద్ధాన్తవాక్యైః  

శ్రోతవ్యో  నిర్వికల్పః శివగురువదనామ్భోరుహేణ ప్రబుద్ధః   ।
మన్తవ్యః సర్వతత్త్వావకలితచరణస్తన్నిదధ్యాసితవ్యః

సత్తామానావలమ్బీత్యమరనుతపదో నాస్తి దేవస్త్వదన్య ॥ ౧॥
ఉగ్రం  శాన్తం చ వీరం సకలమయమహావిష్ణుమగ్నిం  జ్వలన్తం

సర్వత్రానన్తవక్త్రం    నరమృగవపుషం భీషణం సర్వభద్రమ్  ।
సర్వజ్ఞం  మృత్యుమృత్యుం బహువిధనుతిభిర్వన్దితం  సర్వలోకైః

విశ్వాహఙ్కారజృమ్భం పరమశివ గురుం త్వాం భజే మన్త్రరాజమ్  ॥ ౨॥
శమ్భో త్వాం భూర్భువఃస్వర్మహరుదితతనుం త్వన్తరిక్షద్యుసూర్యా-
రజ్ఞాచార్యేన్దుశుక్రార్కిభిరపి    నిగమబ్రహ్మభిః  ప్రోతశక్తిమ్   ।

ప్రాణాపానాదిభేదైః   కలయతి సకలం మానసం ధ్యానయోగం
యేషాం తేషాం సపర్యా భవతి సురకృతబ్రహ్మతా యోగితా చ ॥ ౩॥

సర్వోత్కృష్టం  పరం తత్సవితురనుపమం తే వరేణ్యం శరణ్యం
భర్గో దేవస్య ధీమహ్యభిదధతి ధియోయో న ఇత్యౌర్వతేజః ।

తుర్యం సర్వాణిభూతాన్యధిగతమమలం సర్వతో దృక్క్రమాద్యం
ధ్యాయామి ధ్యేయమన్తఃకరణసునియతైర్యోగిభిః  శ్రీమహేశ  ॥ ౪॥

కాలోఽనన్తో యుగాత్మా శివ దివసనిశాపక్షమాసాస్తథాబ్దాః
తద్భేదాః షడృతుస్థాస్తదనుగతజగత్సర్వవృత్తాన్తభేదాః    ।

నానాయజ్ఞక్రియాశ్చ   త్రిదశదితిసుతా  మానుషాః సర్వనాగాః
యోగీన్ద్రా  జీవసఙ్ఘాస్తవ   చరణబిలం యాన్తి జన్మాన్తమధ్యాత్ ॥ ౫॥

భూతం భవ్యం భవిష్యత్త్రిభువనభవనే  షణ్మహాశక్తిభిస్త్వం
తత్సర్వం వ్యశ్నువానో విచరసి కలితః సృష్టిగత్యన్తకామైః    ।

దేవైర్దైత్యేర్మనుష్యైరురగపతికులైః     సర్వజీవప్రసారై  -
రాత్మీయైశ్చిత్రితాఙ్గః    శివ భవతమసః సూర్యభాస్త్వం పరస్తాత్ ॥ ౬॥

శ్రోతా  స్పర్శీ నిజరసరసికః సర్వగన్ధాన్తరజ్ఞో 
వక్తా కర్తా చ గన్తా త్రిభువన  భవతో విశ్వసర్గః  ప్రమోదీ  ।

కామీ మీమాంసకశ్చ ప్రథితశుచిశిఖాసప్తకవ్యాప్తవిశ్వో
బోద్ధా స్వార్థాననన్తానధిగతచరణః  సర్వతస్త్వం శివోఽసి ॥ ౭॥

సర్వార్థీ సర్వనామా సకలకులపతిః సర్వలోకాఙ్గనేశః
శ‍ృఙ్గారీ  సర్వభోగీ నవరసరరసికః ప్రాజ్యసామ్రాజ్యభోక్తా   ।

త్రైలోక్యే  వాక్ప్రపఞ్చే ప్రవచనపఠితః  సోమయాజీ చ యజ్ఞః
సంసారీ కామచారీత్యనువదతి జనో యః స ధన్యః శివ త్వామ్ ॥ ౮॥

క్షేత్రం  క్షేత్రప్రమాతా   శివగురువదనాఘోరవిద్యాధిదేవో
మన్త్రో మన్త్రాధిదేవో  మఖవిధిరనఘోయోగయోగ్యః పదార్థః  ।

త్వం దర్శః పూర్ణమాసః  పరిధిరపి మఖాచార్యవర్యశ్చ హోతో-

ద్గాతాధ్వర్యుశ్చ  హవ్యం త్రివిధహుతవహస్త్వాం  వినా నాస్తి శమ్భో ॥ ౯॥
క్షేత్రజ్ఞాః   సర్వదేవాః సురనరభుజగాః సర్వజీవాశ్చ తచ్చ

క్షేత్రం  బ్రహ్మాణ్డరూపం   త్రిభువనభువనవ్యాపకం  చిత్రరూపమ్  ।
ఏతావద్వ్యాప్య తత్ర స్థితమఖిలజగద్భక్తభోక్తారమగ్నిం

జ్ఞాత్వా  షట్చ్ఛక్తిభిస్త్వాం  పరమశివ మహామృత్యుమత్యేతి విద్వాన్ ॥ ౧౦॥
ఉక్తక్షేత్రాధిదేవే  పరతరపురుషే త్వయ్యనన్తస్వరూపే

దివ్యామ్నాయా గురూక్తా నిజనిజనియతిస్ఫూర్తయః సర్వవేదాః ।
సాఙ్గోపాఙ్గాశ్చ   శాస్త్రాణ్యధిగతమహిమాన్యోన్యసిద్ధాన్తవిద్యా  

భాషా స్వార్థైర్విభాన్తి  త్రిణయన  భవతో విశ్వమూర్తే పరః కః ॥ ౧౧॥
మూలం వ్యోమైవ  వాయుజ్వలనజలధరా మధ్యమం యస్య శాఖా

దేవాః పర్ణాని  దైత్యాః  కిసలయనిచయాః మానుషాశ్చ ప్రతానాః  ।
నాగాః పుష్పాణి జీవా బహువిధతనవో పక్వసస్యప్రబోధో

విశ్వన్యగ్రోధకద్రోః   పరమశివ భవాన్ బీజభూతో విభాతి ॥ ౧౨॥
మాయారూపేణ కాలో జననమరణకృత్సర్వజీవాఙ్గవృత్తే  -
ర్విద్యారూపేణ కాలాన్తక ఇతి వినుతః స త్వమేవాపరో న ।

దేహాహఙ్కార ఏవాన్తక ఇతి గురుణా యః ప్రవిజ్ఞాయ   మాయాం
జాగర్త్యాత్మప్రబోధే  శివ తవ కృపయా సోఽత్ర మృత్యుఞ్జయః  స్యాత్ ॥ ౧౩॥

త్వం నాథస్త్వం గురుస్త్వం పరపదజనితామ్నాయవిద్యార్థకోశ -
స్త్వం శమ్భుస్త్వం పరేశః పరతరమహిమా త్వే పరా త్వం పరాగ్నిః ।

త్వం భానుస్త్వం సుధాంషుస్త్వమపి చ జననీ త్వం పితా త్వం సుమిత్ర -
స్త్వం భ్రాతా  బాన్ధవస్త్వం   త్వమసి ధననిధిస్త్వాం వినా నాస్తి మేఽన్యః ॥ ౧౪॥

శబ్దార్థాధారభూతం   త్రిభువనజనకం  సర్వతో దిక్సతత్త్వం
త్రైలోక్యస్థాయి   లిఙ్గత్రయవిదితపదం   సర్వతత్త్వైకవేద్యమ్  ।

సర్వానిర్వాచ్యసత్తాగతపరవిభవజ్యోతిరుజ్జృమ్భమాణం
వ్యక్తీకృత్యాత్మవర్ణైః   ప్రకటయసి  పరం తత్త్వమాత్మీయమగ్రే ॥ ౧౫॥

త్వం విశ్వం విశ్వహేతుర్విరహిత కరణే విశ్వకార్యైకకర్తా
విశ్వాతీతశ్చ విశ్వేశ్వర ఇతి బహుధా నిశ్చితశ్చాక్షరజ్ఞైః  ।

అద్వైతాత్మప్రబోధానలబహులశిఖాచర్వితత్మీయహవ్యః 
శ్రీశమ్భో  విశ్వసత్తా పరతరవియతి పైషి  నిర్వాణపూజామ్ ॥ ౧౬॥

ఏవం యః స్తౌతి భూతిం త్రిభువనమహతీం  విష్వగాశ్చర్యచర్యా-
మన్తర్బాహ్యాగమోక్తిప్రవినుతవిభవామాదిమధ్యాన్తహీనామ్  ।

సౌమ్యోగ్రాకారదేవాసురనరభుజగానేకజీవప్రభేదో  -

త్పత్తిస్థిత్యన్తభూమిః   స భవతి జగదాశ్చర్యవానేవ శమ్భో ॥ ౧౭॥
ఇతి శ్రీదూర్వాసకృతపరశమ్భుమహిమ్నస్తవే
మహావిభూతిప్రకరణం  దశమమ్ ॥ ౧౦॥

16 sanskritdocuments.org



పరశమ్భుమహిమ్నస్తవః

౧౧. ఏకాదశం ప్రకరణం  అన్తర్యాగోపాచారపరామర్శ
కా పూజా పూజకః కః శివగురురితి కః కో విధిః కశ్చ మన్త్రః

కిం పీఠం కిం ప్రసూనం  కిమమలసలిలం కేఽత్ర సర్వోపచారాః ।
నిర్ద్వన్ద్వస్యాత్మనస్తే   ద్వయమితి రచితం సర్వమేతత్కథం స్యా-
త్సన్తోషార్థే మహేశ త్రికరణవిమలజ్ఞానపూజాప్రసన్నాః    ॥ ౧॥

త్రైకాల్యం  సర్వతస్తే సకలజగదిదం వ్యశ్నువానాత్మసత్తా-
విస్ఫూర్తేరష్టమూర్తేరఖిలజనమనఃప్రోచ్యసింహాసనస్య   ।

కస్మాదావాహనం స్యాద్బహిరిహ చరితం క్వాసనం చన్ద్రమౌలే -
ర్మాయా సంసారభావో రచయతి నితరామాత్మభోగాయ భేదమ్ ॥ ౨॥

ఆధారోఽగ్నిః సుపాత్రం  రవిరమృతకలానాయకః పూర్ణమద్యం
శక్తీశస్త్వం   ప్రపూజ్యః  షడవయవయుతస్తత్ర పాత్రప్రవర్గే   ।

పాద్యం తే తర్పణం చ ప్రభవతి  సముదే బాహ్యయాగార్ఘ్యపాత్రైః 
సన్తుష్టః  స్యాః కథం త్వం పరశివ విమలజ్ఞానదుగ్ధాబ్ధిశాయిన్    ॥ ౩॥

భాస్వచ్చన్ద్రాగ్నిబిమ్బోదితవిమలశివజ్ఞాననిత్యప్రమోద   -
జ్ఞానానన్దప్రవాహాస్త్రిగుణితసరితో     ముఖ్యనాడీత్రయస్థాః   ।

కాలిన్దీజహ్నుకన్యాన్తరసరిదభిధాస్తే  తనుస్నానకృత్యే
సృష్టా హృల్లిఙ్గమూర్తేః   కథమితరజలైః  స్యాత్తవ స్నానమత్ర ॥ ౪॥

లజ్జారాగాదిమాయాతిమిరదినకరీభూతచేతఃప్రబోధ  -
జ్యోతిఃపుఞ్జప్రవృత్తేర్గతభవతమసో     దిక్పటాలఙ్కృతస్య ।

ప్రజ్ఞాయజ్ఞోపవీతైరుపచితవపుషః     ప్రేతభస్మాఙ్గరాగ  -
స్యాన్యే మిథ్యోపచారాస్తవ వసనమహాసూత్రబన్ధానులేపాః   ॥ ౫॥

సర్వాహింసేన్ద్రియాశ్వద్రుతగతిశమనం   సర్వభూతానుకమ్పా-
శాన్తిః సత్యం ప్రబోధో  గురుకథితతపో నిశ్చలధ్యానదృష్టిః  ।

శ్రద్ధాభక్తిశ్చ    నిత్యం నిజవిషయపరిత్యాగితా నిఃస్పృహత్వం
సంవిత్పూజ్యేతి పుష్పాణ్యమల శివ భవత్పూజనాయ క్రియన్తే  ॥ ౬॥

బ్రాహ్మ్యాద్యా  మాతరోఽష్టౌ స్వవిషయకుసుమైరాత్మభావప్రసూనైః  
యోగిన్యః శక్తయస్తే  నిజనిజమహిమస్ఫూర్తిసన్మఞ్జరీభిః  ।

త్వద్భావం భావయద్భిస్తవ కిరణమహాభైరవైరాత్తసఙ్గా   -

స్త్వాం శ్రీచిద్భైరవేశం   పరమశివగురుం పూజయన్తి స్మరన్త్యః ॥ ౭॥

సద్విద్యాఙ్గారమధ్యార్పితసతతమహావాసనాభ్యాసధూపైః 
శ్రీమద్వక్త్రారవిన్దోదితసకలకులామ్నాయబోధప్రదీపైః      ।

సర్వాక్షార్థాన్నభేదైరుపరచితమహాదివ్యనైవేద్యపానై    -
రారాధ్యోయోగిభిస్త్వం కథమితరకృతైస్తోష్యసే  శ్రీపరేశ  ॥ ౮॥

ఇతి శ్రీదూర్వాసుకృతపరశమ్భుమహిమ్నస్తవే
అన్తర్యాగోపాచారపరామర్శప్రకరణమేకాదశమ్  ॥ ౧౧॥

౧౨.ద్వాదశం ప్రకరణం  శాన్తి
విద్యా నానావిభూషా మృగమదఘనసారాదిసౌరభ్యవస్తు-
ప్రోతశ్రీచన్దనాని    ప్రవికచకుసుమాన్యద్భుతాన్యమ్బరాణి  ।

నానామోదాశ్చ ధూపాః క్రముకశకలవద్వీటికాః  పానభేదాః
నానాపాత్రాణి  భూమ్యాః పరశివ భవతః పూజనాయ క్రియన్తే  ॥ ౧॥

సప్తైతే  మన్దలస్థాశ్చరుజలనిధయో   దివ్యనైవేద్యరాశీ -
న్నానాపక్వాన్నభేదాన్వివిధపిషితవచ్ఛాకనానోపదంషాన్ ।

భక్ష్యం భోజ్యం చ చోష్యం వివిధశషిసుధాస్వాదవద్వస్తులేహ్యం
హాలాదధ్యాజ్యదుగ్ధాన్యపి  విదధతి తే సూపహారాయ శమ్భో ॥ ౨॥

మన్త్రాకారైః   ప్రదీపైర్దహనరవికలానాథనక్షత్రమాలా    -

విద్యున్మాణిక్యముక్తారజతకనకధాత్వాదినానాప్రకాశైః   ।
యుష్మన్నీరాజనాయై విరచితరచనః స్వప్రకాశాదిమూర్తిం

సర్వానన్దాత్మరూపం  పరమశివగురుం భాసయత్యౌర్వతేజాః ॥ ౩॥
ముద్రా నానార్థపోషానతిపథచలితానేష్టయోగాంశ్చ   నాట్యం

తీర్థాక్రాన్తిం    ప్రణామం  నిజకరణగతిం సర్వసిద్ధాన్తవాచః   ।
కర్మాజ్ఞానప్రవాహాన్వ్యజనమపి   మహాచామరాణ్యాతపత్రం

హస్త్యశ్వాదీన్రథాంస్తే  పరశివచరణాధ్యాస్య దాస్యం విధత్తే ॥ ౪॥
ఆకాశః శబ్దభేదైః   ప్రలయజలధరామన్దదమ్భోలిజృమ్భై   -
ర్భేరీనిఃసాణవాద్యైర్దరనికరరవైర్భూరిఘణ్టానినాదైః      ।

తాలైర్నాదైర్మృదఙ్గైర్మురజడమరుకైర్గీతసద్వల్లకీభిః     
సర్వైర్వాద్యప్రభేదధ్వనిభిరిహ   విభో నాథ పూజాం కరోతి ॥ ౫॥

శామ్భవ్యో రశ్మిదేవ్యః సమరసముదితా మాతృకావర్ణరూపా
భాస్వన్తో భైరవాష్టా  అపి సరసకలాపానమత్తాః క్రమస్థాః   ।

వేదాన్తైరాగమాన్తైరభిదధతి   పరం శామ్భవం వైభవం  తే
సర్వానిర్వాచ్యసత్తావియదుదితపదం శ్రీవిభో  విశ్వమూర్తే ॥ ౬॥

యోగిన్యః క్షేత్రపాలాః  సరసమధుమదావేదశాస్త్రార్థతత్త్వ   -
వ్యాఖ్యానధ్యానవక్త్రాః  పితృవనదశదిగ్వృక్షగా భైరవాశ్చ  ।

సౌధాస్వాదప్రమత్తాః  ప్రకటితవికటాటోపసింహాట్టహాసాః 
స్వస్వవ్యాపారపుష్పైః  పరమశివగురుం త్వాం విభో పూజయన్తి ॥ ౭॥

భూతాః ప్రేతాః  పిశాచాః స్వవికృతివిభవైః  ప్రాప్తబీభత్సవేషా 
యోగిన్యస్తే శ్మశానావరణగతమహాదేవతా భాసయన్తి ।-

దేవాస్తే పూర్వదేవా మధురసముదితా విస్మయావిష్టచిత్తాః
శాన్తా ధ్యాయన్తి గాయన్త్యపి పరమశివ త్వాం ముదోపాసతే చ ॥ ౮॥

బ్రహ్మా  వేదోక్తిగానైర్హరిరపి   కమలైస్తాణ్డవైశ్చణ్డరుద్రా     -

స్తౌర్యత్రయ్యా  మహేన్ద్రో  నిజనిజవిషయైరన్యదిక్పాలదేవాః  ।
సిద్ధాః  సర్వే మునీన్ద్రా  స్తుతినుతివచనైః  సర్వదుర్గాగణేశా

నృత్త్యైర్వాద్యప్రభేదైర్విదధతి    సుముదం తే మహాదేవ శమ్భో ॥ ౯॥
సన్తప్తః  ప్రేతసింహాసనవిహితమహాభైరవః   శామ్భవాగ్నిః

పఞ్చాశద్విస్ఫులిఙ్గాక్షరవిదితపరాఘోరవిద్యోగ్రతేజాః   ।
సత్యాన్తర్యజ్ఞదేవస్త్రిభువనహవిషా   తోషితాత్మీయరశ్మి-
ర్వాగర్థవ్యక్తభావాత్సఙ్కలమిహ   తనుం వ్యశ్నువానో విభాతి ॥ ౧౦॥

సర్వజ్ఞానైకభూమిస్త్రిభువనకరవీరాఖ్యశూన్యశ్మశాన   -
జ్ఞానాకూపారపూరశ్రుతముఖబహువిచ్ఛాస్త్రబోధోదవాహాన్    ।

ప్రజ్ఞాం   గామ్భీర్యగర్వాత్గ్రసతి  రవిరివ స్వప్రకాశాత్ప్రకాశా -

నన్యానిన్దూడుముఖ్యాన్నిబిడతరరుచిర్ధ్వాన్తపూరాంస్తవాగ్నిః    ॥ ౧౧॥
శ్రీశమ్భో  విశ్వమూర్తే పరమశివ గురో నాథ విశ్వేశ్వరాత్మ-
న్నేషాశేషార్థవద్వాక్ప్రసవవిరచితా  స్రగ్ధరావృత్తపూజా   ।

త్వయ్యేవ జ్ఞానవహ్నౌ  హుతవహరసనే సంహతా ముక్తయే మే
భూయాదాగః క్షమస్వ ప్రవచనపఠితః  శ్రీవిభో  మే ప్రసీద  ॥ ౧౨॥

ఇతి శ్రీదూర్వాసకృతపరశమ్భుమహిమ్నస్తవే  విశేషోపచారపరామర్శే

శాన్తిప్రకరణం  ద్వాదశమ్ ॥ ౧౨॥

౧౩. త్రయోదశం  ప్రకరణం  ఉపసంహార
ఇతి తవ కృపాదోగ్ధ్రీ  పూజా సుభక్తిస్రుతామృతా

జననమరణప్రాదుర్భావప్రభేదపటీయసీ   ।
జనయతి ముదం బ్రహ్మానన్దప్రవాహతరఙ్గిణీం   

దహతి విపదః పుణ్యం పాపం దురన్తభవాటవీమ్ ॥ ౧॥
పరశివ మమ జన్మ ధన్యమేత-
త్తవ మహిమస్తుతిమోచితో యతోఽహమ్ ।

కులమిదమఖిలం ద్విధా విభిన్నం
పరమపదం గతమేవ తే ప్రసాదాత్  ॥ ౨॥

హతోమాయామృత్యుర్గురువచనఖడ్గేన   మనసః
ప్రభిన్నం  మాలిన్యం వ్యపహతమహఙ్కారతిమిరమ్ ।

హతా మే కామాద్యాః ప్రబలరిపవః  స్వాత్మవిషయాః
మహేశ త్వత్సేవావిదితసువివేకాగ్నిమహసా ॥ ౩॥

జాతిర్లజ్జా  నిజకులమదః సర్వసంశీతిరాధి-
ర్దేహాహన్తాసుకృతదురితద్వన్ద్వపాశోఽభిమానః   ।

సర్వే హ్యేతే మమ వినిహతాస్త్వన్మహావాక్యసూర్య-
జ్యోతిఃపుఞ్జైః  కిమపరమహం దేవ భద్రం  సమీహే ॥ ౪॥

మద్విద్యాభ్యసనమభూదిహైవ  సార్థం  సాన్నిధ్యాత్తవ చ తదుక్తిచరస్య ।
అద్య త్వం త్రిభువనవాఙ్మనస్యలభ్యో  నిర్బాధః సకలపథైకగమ్యమూర్తే  ॥ ౫॥
శ్రుతిస్మృతిమిథఃపథే  ప్రచలితోఽహమేకాన్తతః

ప్రభోః  శివగురోః తవ త్రిజగదున్నతాజ్ఞాం   గతః ।
భజామి పరపావకం త్రిజగదాత్మహవ్యాశినం

భవన్తమధిదైవతం  భవవనే జ్వలన్తం స్వతః ॥ ౬॥
బ్రహ్మత్వం  సురనాయకత్వమఖిలం క్షోణీపతిత్వం లస-
ద్బ్రాహ్మణ్యం సురయక్షనాగపితృతా గన్ధర్వతా  సిద్ధతా  ।

ఏతత్సర్వమనిత్యమేవ గణితం నాహం సమీహే సుఖం
కిం తు త్వేత్పదపద్మనిశ్చలతరధ్యానం సమీహే విభో ॥ ౭॥

సమ్ప్రాప్తా కృతకృత్యతా సఫలతా వాచాం తవ స్తోత్రతా
మృత్యోరప్రమితైశ్చ   మృత్యురభవద్వశ్యం గత త్వత్పదమ్ ।

సంసారానవధిప్రచణ్డజలధిస్తీర్ణః    ప్రమోహో  హతః
పుణ్యం పాపమగాద్వినాశమిహ మే ప్రాప్తః  ప్రబోధో  విభో ॥ ౮॥

ఇతి పరశివశమ్భోఽనన్తకాన్తే మహిమ్న-
స్తవవిరచితమేతత్స్తోత్రమాత్మోక్తిశక్త్యా   ।

ప్రభవతు  సుముదే తే త్వం మమ స్వాన్తవర్తీ
భవ భవగతదుఃఖం ఛిన్ధి చాగః క్షమస్వ ॥ ౯॥

యావాంస్తే జీవలోకః పరశివచతురాశీతిలక్షైకసఙ్ఖ్య -
స్తత్తత్కర్మప్రభేదోపగతజనిమృతీ   ఘోరసంసారచక్రే ।

సృష్టిస్థిత్యన్తవృత్తిం     భజతి నిరవధిత్వత్పదధ్యానహీనో
దృష్ట్వైనం  భీతభీతం శరణముపగతం త్రాహి  మాం దేవ మృత్యోః ॥ ౧౦॥

దుర్వాసాః సత్యవాసాః కనకగిరిరహ కన్దరే  మే హృదాఖ్యే
శ్లోకాశ్చైతే   మృగేన్ద్రాః  పదనఖదశనాః శామ్భవాస్త్రైకవీర్యాః  ।

మాయాధ్వాన్తేభయూథప్రదలనపటవో  బ్రహ్మావద్యాటవీస్థాః 
వక్తౄఞ్శ్రోతౄన్ప్రమాతౄన్నిజహృదయగుహాబ్రహ్మసత్తాం   నయన్తి ॥ ౧౧॥

భూష్యం వైదుష్యముద్యద్దినకరకిరణాకారమాకారతేజః 
ప్రజ్ఞానం   భూరిమానం నిజకరకలితం దుర్గమం  యోగమార్గమ్  ।

ఆయుష్యం బ్రహ్మపోష్యం  హరగిరివిశదాం కీర్తిమభ్యేత్య భూమౌ
దేహాన్తే బ్రహ్మపారం  పరశివచరణాకారమభ్యేత్య విద్వాన్ ॥ ౧౨॥

యే శ్రీశామ్భవశాసనే  కృతధియః శ్రీశాసనే  కర్మఠాః
శ్రౌతస్మార్తవిధిష్వమన్దమతయః   సత్యవ్రతా  బ్రాహ్మణాః  ।

విద్వాంసః సకలాగమేషు చ కలావిద్యాసు తే శామ్భవ-
బ్రహ్మప్రాప్తిమవాప్నువన్తి    పఠనాచ్ఛమ్భోర్మహిమ్నస్తుతేః ॥ ౧౩॥

స్తోత్రం  చైతత్పటేద్యః  శివగురువదనాఘోరవిద్యాత్తదీక్షః
సత్యజ్ఞానప్రకాశాత్ప్రబలభవరిపుం   పుణ్యపాపాద్యవిద్యామ్ ।

భిత్వా ముక్తో వికల్పస్త్రిజగతి  మహితం సౌఖ్యమాత్మప్రబోధం
తేజః కీర్తిం  చ లక్ష్మీమభిలషితపదం వ్యశ్నుతే స్తోత్రవీరః  ॥ ౧౪॥

మహిమ్నస్తోత్రస్య  త్రిభవనగురోర్యో  జపరతః

పరాశక్తేస్తత్త్వం   పరశివపదం వేత్తి స బుధః ।
అగాధం గామ్భీర్యం స్తుతిగతమనన్తప్రమితిజం

సమస్తాః సిద్ధీరప్యనుభవతి  గచ్ఛేత్పరపదమ్ ॥ ౧౫॥
శ్రీక్రోధభట్టారకదివ్యనామ్నా    దుర్వాససా సూక్తమహామహిమ్నః ।
స్తోత్రం  పఠేద్యో భువనాధిపత్యం నిత్యం గురుత్వం శివతాముపైతి  ॥ ౧౬॥
మహేశాన్నాపరో దేవో మహిమ్నో నాపరా స్తుతిః ।
అఘోరాన్నాపరో మన్త్రో నాస్తి తత్త్వం  గురోః పరమ్ ॥ ౧౭॥
సదసదనుగ్రహనిగ్రహగృహీతమునివిగ్రహో    భగవాన్ ।
సర్వాసాముపనిషదాం దుర్వాసా జయతి దేశికః ప్రథమః  ॥ ౧౮॥
శ్రీగురుకరుణాలక్ష్యో  యః కోఽప్యాత్మవిదనుగృహీతిపరః ।
పరశమ్భుస్తుతిబోధో జగదాధారో భవేత్సదా ధీరమ్ ॥ ౧౯॥
పరశమ్భోస్తవ పద్యం రవిప్రకరణం  పఠంస్త్రికాలేఽపి  ।
రవిరివ జగత్ప్రకాశమతిచాతుర్యాజ్జగద్గురుర్భవతి   ॥ ౨౦॥
తస్మాత్స్మృతిమతిబుద్ధిప్రజ్ఞావానాత్మవిన్మహాదేవః    ।
పరశమ్భోస్తవ హృదయం సత్పాత్రేషు  ప్రకాశయేత్సదయమ్  ॥ ౨౧॥
ఇతి శ్రీదూర్వాసకృతపరశమ్భుమహిమ్నస్తవే
ఉపసంహారప్రకరణం  త్రయోదశమ్  ॥ ౧౩॥
ఇతి శ్రీక్రోధభట్టారకాపరనామ్నా    మహామహిమ్నా దుర్వాససా మునీశ్వరేణ
విరచితపరశమ్భుమహిమ్నస్తవః సమ్పూర్ణః  ॥

